
Shriramanandavedantasarah

శ్రీరామానన్దవేదాన్తసారః 

(శ్రీటీలాచార్య ) (సిద్ధాన్త   రత్నమాలా)

ప్రణమ్య  భాష్యకృద్ రామానన్దం  గురుం చ రాఘవమ్ ।
ఔశ్రీరామానన్దవేదాన్తసారం   వక్ష్యే యథామతి ॥ ౧॥
తత్త్వజ్ఞానం  చ మోక్షే హి ముముక్షోర్హితకారకమ్  ।
తద్విజ్ఞానర్థా  మిత్యేతచ్ఛ్రుతేరర్జ్యం  చ తద్ గురోః ॥౨॥
ప్రమాణప్రతిపన్నోఽర్థ   బుధైస్తత్త్వం    ప్రకీర్త్తితమ్   ।
తత్త్వం చ ద్వివిధం ప్రోక్తం   ద్రవ్యాద్రవ్యవిభేదతః   ॥ ౩॥
తత్ర ద్రవ్యముపాదానమద్రర్వ్య   తద్విలక్షణమ్ ।
జాజడవిభేదాచ్చ ద్రవ్యం  ద్విధా మతం బుధైః  ॥ ౪॥
స్వయమ్ప్రకాశమజడం జడం తస్మాద్విలక్షణమ్ ।
ప్రకృతికాలభేదాచ్చ  జడం తత్ర ద్విధా మతమ్ ॥ ౫॥
విజ్ఞేయా  ప్రకృతిస్తత్ర  సమగుణత్రయాశ్రయః   ।
చతుర్వింశతిధా సా హి సావయవా మతా బుధైః  ॥౬॥
వికారోత్పాదకత్వాత్ సా ప్రకృతిరితి  కథ్యతే ।
అవిద్యా కథ్యతే సా హి యతో జ్ఞానవిరోధినీ  ॥ ౭॥
మాయాఽభిధీయతే సా యత్ విచిత్రసృష్టికారిణీ   ।
అవ్యక్తం  సేశ్వరేచ్ఛాతః కార్యోన్ముఖీ యదా భవేత్ ॥౮॥
మహదుత్పద్యతేఽవ్యక్తాత్ త్రిధా  తద్ గుణభేదతః ।
అహఙ్కారస్త్రిధా  తస్మాత్ సాత్వికాదివిభేదతః ॥౯॥
ఏకాదశేన్ద్రియాణి  స్యుః సాత్వికాహఙ్కృతేః కిల ।
జ్ఞానకర్మేన్ద్రియత్వాభ్యాం   ద్విధా తాని మతాని హి ॥ ౧౦॥
జ్ఞానప్రసరణే   హేతురాదిమం షడ్విధం చ తత్ ।
మనఃశ్రవణచక్షుస్త్వగ్రసనఘ్రాణభేదతః    ॥ ౧౧॥

జ్ఞానేన్ద్రియం   సుఖాదేశ్చ శబ్దాదేగ్రహకం   మతమ్ ।
కర్మణ్యుచ్చారణాదౌ తు శక్తం కర్మేన్ద్రియం  ఖలు ॥ ౧౨॥
వాక్పాణిపాదపాయూపస్థభేదాత్  పఞ్చధా చ తత్ ।
తామసాహఙ్కృతేర్జాతం  తన్మాత్రం  శబ్దసంజ్ఞకమ్   ॥ ౧౩॥
తస్మాన్నభస్తతః స్పర్శతన్మాత్రం  చ తతో మరుద్ ।
తతో రూపం తతశ్చానిర్జలహేతుస్తతో  రసః ॥ ౧౪॥
జలాద్ గన్ధస్తతో   భూతం జాయతే క్షితిసంజ్ఞకమ్  ।
ఏతైః  పఞ్చీకృతైర్భూతైరణ్డోత్పత్తిర్మతా    బుధైః  ॥ ౧౫॥
త్రిభిః  సత్వాదిభిర్హీనో  జడః కాలతయా మతః ।
ద్వివిధః సమ్మతః కాలశ్చాఖణ్డాఖణ్డభేదతః   ॥ ౧౬॥
తత్రాఖణ్డో  విభునిత్యో భూతాదిబుద్ధికారకః  ।
అనిత్యాస్తు ముహూర్త్తాద్యా భేదాః ఖణ్డస్య  కీర్త్తితాః  ॥ ౧౭॥
అజడం తు ద్విధా బోధ్యం పరాక్ప్రత్యగ్విభేదతః ।
భాసమానం పరస్మై  హి పరాక్తత్త్వం  ద్విధా మతమ్ ॥ ౧౮॥
తత్ర నిత్యవిభూతిర్హి శుద్ధసత్త్వమయీ   మతా ।
ధర్మభూతం చ యజ్జ్ఞానం  తన్మతశ్చాపరః పరాక్ ॥ ౧౯॥
అచేతనం మతం జ్ఞానం  శుద్ధసత్వం  చ పణ్డితః  ।
ప్రమాణం  తు శ్రుతిశ్చాద్యే  త్రిపాదస్యామృతం  దివి ॥౨౦॥
మతా నిత్యవిభూతిః సా ముక్తానాం బ్రహ్మణస్తయా  ।
భోగ్యభోగోపకరణభోగస్థానమయీ  ఖలు ॥౨౧॥
ఊర్ధ్వదేశేఽపరిచ్ఛిన్నా  సాఽధస్తాన్న మతా తథా ।
నిత్యా చైతన్యహీనా  చ సాఽఽనన్దాదిపదేరితా  ॥౨౨॥
జ్ఞాతుర్జ్ఞేయావభాసో   హి జ్ఞానత్వేన  ప్రకీర్త్తితః   ।
ధర్మధర్మివిభేదాద్ధి జ్ఞానం  ద్విధేతి వక్ష్యతే ॥౨౩॥
ఆత్మధర్మతయా భాతి ప్రభావత్  తత్ర చాదిమమ్ ।
సత్యం జ్ఞానమి  తిశ్రుత్యా  జ్ఞానస్య  ద్రవ్యతా  మతా ॥౨౪॥

న విజ్ఞాతురి  తిశ్రుత్యాం  శ్రుతా  జ్ఞానస్య  నిత్యతా ।
ఈశ్వరే నిత్యజీవేషు జ్ఞానం  నిత్యం మతం విభు ॥౨౫॥
కర్మావృతం హి బద్ధేషు  ముక్తేషు ప్రాక్  తదావృతమ్ ।
నష్టోత్పన్నప్రతీతిస్తు   సఙ్కోచాచ్చ వికాసతః ॥౨౬॥
స్వాపే జ్ఞానతిరోధానం  తమోవిశేషసన్నిధేః ।
జ్ఞానే  ద్రవ్యత్వసత్త్వేఽపి  ప్రభేవ  గుణతా మతా ॥౨౭॥
విషయసత్యతాహేతోర్జ్ఞానే  స్వతః ప్రమాణతా  ।
స్వాన్యనిర్వాహకత్వేన సూర్యవత్ స్వప్రకాశతా  ॥౨౮॥
జీవోఽణుశ్చేతనో వ్యాప్తో జ్ఞానేనాఖిలవర్ష్మణ   ।
ఝటితి తేన జానాతి సర్వదేహసుఖాదికమ్ ॥౨౯॥
దధాతి యుగపద్యోగీ శరీరాణి బహూని చ ।
యాతి లోకాన్తరం జీవ ఆయాత్యత్ర తతః పునః ॥ ౩౦॥
తతో జీవవిభుత్వం న మన్యతే జ్ఞానిభిర్జనైః    ।
జీవాత్మనస్తతోఽణుత్వం దోషహీనం మతం బుధైః  ॥ ౩౧॥
అదృష్టం  రాఘవేచ్ఛేవ సర్వత్ర వ్యాపకం హి తత్ ।
తతస్తత్ తత్ పదార్థాస్తు  తత్ర తత్రోద్భవన్తి  చ ॥ ౩౨॥
జీవస్య మధ్యమే మానే త్వనిత్యత్వం ఘటాదివత్ ।
అకృతస్య చ సమ్ప్రాప్తిర్నాశస్తథా కృతస్య చ ॥ ౩౩॥
ఆత్మనిత్యత్వవక్త్రీణాం  శ్రుతీనాం  చ విరోధితా ।
అన్యదేహే చ సమ్ప్రాప్తే శైథిల్యమాత్మనశ్చ  హి ॥ ౩౪॥
జానామీతి ప్రతీత్యా  చ జీవో జ్ఞానాశ్రయో   మతః ।
శ్రుతౌ  జ్ఞానస్వరూపత్వం  వర్ణితం  ప్రత్యగాత్మనః  ॥ ౩౫॥
జ్ఞానద్వయం  మతం తస్మాద్ ధర్మధర్మిప్రభేదతః  ।
ఉభయోర్జ్ఞానయోర్వేదే  వర్ణితా  నిత్యతాఽపి చ ॥ ౩౬॥
ఏకనాశే హి నష్టా స్యాదిన్ద్రియసఙ్ఘజీవతా   ।
ఏకైకస్య  తు జీవత్వే తత్తన్నాశే వినాశితా ॥ ౩౭॥
మతే దేహస్య జీవత్వే వ్యభిచారో మృతే భవేత్ ।

అనిత్యత్వం భవేజ్జీవే  దేహేన సదృశం తథా ॥ ౩౮॥
మమన్ద్రియం  తనుః ప్రాణో  బుద్ధిశ్చేతిప్రతీతితః   ।
మన్యతే నాత్మనః ప్రాజ్ఞైరిన్ద్రియాదిస్వరూపతా    ॥ ౩౯॥
శ్రుతిస్మృత్యో  రజోనిత్య మిత్యేవం నిత్యతా మతా ।
ప్రత్యగాత్మాఽజడస్తస్మాజ్  జ్ఞేయో  జ్ఞాతా  చ సమ్మతః ॥ ౪౦॥
సుఖమస్వాప్తమిత్యేతత్ప్రతీత్యా సుఖరూపకః ।
యథేష్టవినియోగః  శేషో రామస్య శేషిణః ॥ ౪౧॥
ధార్యత్వాచ్చ నియామ్యత్వాదాత్మా దేహః పరాత్మనః ।
భిన్నో జీవో విభోః స్వస్య చాత్మనః పరమాత్మనః ॥ ౪౨॥
తత్త్వత్పదోక్తయోరైక్యం  పరాన్తర్యామిణోః ఖలు ।
తత్త్వమసీతివాక్యే హి నైక్యం  జీవేశయోర్మతమ్ ॥ ౪౩॥
ప్రభావతః  ప్రభాతుల్యో  విశిష్టస్య  విశేషవత్ ।
బ్రహ్మణేంఽశో  మతో జీవో జీవస్య బ్రహ్మతా  న తత్ ॥ ౪౪॥
ప్రతిబిమ్బస్త్వవిద్యాయాం  జీవశ్చ బ్రహ్మణో  నను ।
మైవం  సిధ్యతి నావిద్యా హ్యాశ్రయానుపపతితః  ॥ ౪౫॥
ప్రతిబిమ్బే  హి దుఃఖాదేరభావాజ్జీవతా  న చ ।
మైవం  యత్ ప్రతిబిమ్బోఽసౌ  విద్వద్భిర్బిమ్బవన్మతః ॥ ౪౬॥
ఇతి వక్తుం న శక్యం హి కుతశ్చేదుచ్యతే యతః ।
సర్వైర్లోకైర్విలోక్యన్తే    జీవా దుఃఖాదిసంయుతాః ॥ ౪౭॥
న చ దుఃఖాదయో బిమ్బే నిర్విశేషే తు బ్రహ్మణి  ।
ప్రతిబిమ్బే  న జీవత్వం తస్మాత్ సమ్భవేన్న హి ॥ ౪౮॥
కిం చ రూపవిహీనస్య ప్రతిబిమ్బో  న జాయతే ।
దృశ్యతే ప్రతిబిమ్బో  ను రూపహీనవిహాయసః ॥ ౪౯॥
మైవం  యత్ ప్రతిబిమ్బోఽసౌ  ప్రకాశాదేర్మతో  బుధైః  ।
కుతో నీరూపవాయోశ్చ ప్రతిబిమ్బో  న దృశ్యతే ॥ ౫౦॥
పరిచ్ఛిన్నవిధోరేవ ప్రతిబిమ్బో  జలే ఖలు ।
ప్రతిబిమ్బః  కథం జీవోఽపరిచ్ఛిన్నస్య బ్రహ్మణః  ॥ ౫౧॥

ప్రతిబిమ్బోఽస్తి  జీవశ్చేదేకదేశస్య బ్రహ్మణః  ।
హన్త తదా హ్యనిత్యత్వం సాంశత్వాద్ బ్రహ్మణో  భవేత్ ॥ ౫౨॥
అవిద్యయాఽద్వితీయత్వం నశ్యతి బ్రహ్మణో  యతః ।
నాతోఽవచ్ఛేదికాఽవిద్యా జీవభావే తు బ్రహ్మణః  ॥ ౫౩॥
బ్రహ్మణో  భేదశూన్యత్వాజ్జీవస్య  న వివర్త్తతా ।
సర్పభ్రమో  న సర్పే హి కిన్తు రజ్జౌ బుధైర్మతః  ॥ ౫౪॥
ఆచార్యసార్వభౌమేన రామానన్దేన  ధీమతా ।
వేదాన్తదర్శనానన్దభాష్యే  జీవాస్త్రిధా  మతాః ॥ ౫౫॥
బద్ధా ముక్తాస్తథా  నిత్యా బద్ధా బద్ధాశ్చ  కర్మణా ।
రామబ్రహ్మానుకమ్పాతః  పుణ్యాత్ సతామనుగ్రహాద్  ॥ ౫౬॥
ముముక్షా జాయతే భవ్యా జీవస్య హృదయే శుచౌ ।
తదా సత్సఙ్గతిం  కుర్వన్ గురుం చాసౌ ప్రపద్యతే  ॥ ౫౭॥
రామపాదప్రపన్నోఽసౌ  తతో గురుముఖాద్ భవేత్ ।
శ్రీమద్రామప్రపత్త్యా    చ ఛిన్నమాయాన్వయస్తతః ॥ ౫౮॥
తతోఽర్చిరాదిమార్గం  చ యాతి హార్దానుకమ్పయా  ।
తతశ్చ విరజాస్నానాద్ దివ్యదేహో భవేద్ధి సః ॥ ౫౯॥
సాకేతే చ సమాప్నోతి రామం బ్రహ్మ  పరాత్పరమ్ ।
స్వం రూపం తత్ర సమ్ప్రాప్య రామం చానుభవత్యపి ॥౬౦॥
భోగసామ్యమవాప్నోతి రామస్య బ్రహ్మణస్తదా  ।
తతో నావర్త్తతే ముక్తో మృత్యులోకేఽథ కర్హిచిత్  ॥౬౧॥
మాముపేత్య తు కౌన్తేయ పునర్జన్మ  న విద్యతే ।
ఇత్యేతద్ భగవద్వాక్యం ప్రమాణం  తత్ర చాస్తి హి ॥౬౨॥
సర్వలోకగతౌ శక్తో ముక్తః సృష్ట్యాదివర్జితః   ।
సంసారితాం చ న ప్రాప్తా  నిత్యా హనుమాదాదయః ॥౬౩॥
ఈశ్వరో బ్రహ్మ  రామశ్చ శబ్దా హ్యేకార్థబోధకాః  ।
తత్ర వేదాన్తిభిశ్చోక్తం బ్రహ్మ  హి విభు చేతనమ్ ॥౬౪॥
మహాన్తం విభుమి త్యేవం విభుత్వం బ్రహ్మణః  శ్రుతౌ  ।
విభు బ్రహ్మ  స్వరూపేణ స్వభావాచ్చ మతం బుధైః  ॥౬౫॥

జ్ఞః  కాలకాల ఇత్యేవం శ్రుతం  బ్రహ్మ  హి చేతనమ్ ।
వేదాహం సమతీతాని ఇత్యుక్తావపి తాదృశమ్ ॥౬౬॥
కాలస్య విభుతాయాం చాచేతనత్వాన్న బ్రహ్మతా  ।
జీవస్య చేతనత్వేఽపి బ్రహ్మతా  నావిభుత్వతః ॥౬౭॥
సదా దోషవిహీనశ్చ స్వత ఏవ హి రాఘవః ।
స్వతః సోఽథ మతో నిత్యం కల్యాణగుణసాగరః ॥౬౮॥
రామేఽపహతపాప్మే తి హేయా గుణా హి వర్జితాః  ।
శ్రుతాస్తు  సత్యకామశ్చే త్యేవం దివ్యా గుణాః ఖలు ॥౬౯॥
ఏతే చాన్యే చ భగవన్ నిత్యా యత్ర మహాగుణాః ।
ఇత్యేవం రామచన్ద్రస్య  గుణానాం నిత్యతా మతా ॥ ౭౦॥
స్వాభావికీ తివేదోక్తేః స్వాభావికా హరేర్గుణాః  ।
బ్రహ్మస్వభావో  నావిద్యా తేఽవిద్యోపాధికా న తత్ ॥ ౭౧॥
తద్యథా రథస్యారేషు ఇత్యాదిశ్రుతిమానతః  ।
సర్వాధారో మతో రామః ప్రాణాఖ్యః  పరమేశ్వరః ॥ ౭౨॥
స భగవ కస్మిన్నే తచ్ఛ్రుతివాక్యప్రమాణతః  ।
స్వే మహిమ్ని స్థిత్వాద్ధి  రామాధారో న కశ్చన ॥ ౭౩॥
చిదచిదాం చ సర్వేషాం నియన్తృత్వం నిరఙ్కుశమ్ ।
ఆన్తరబాహ్యభేదాభ్యాం ద్విధా తత్ పరమాత్మనః ॥ ౭౪॥
అన్తర్యామితయా చాద్యం శ్రుత్యా  స్మృత్యాఽన్తిమం మతమ్ ।
ఏష సర్వేశ్వరః ఏషోఽన్తర్యామీ తి శ్రుతేశ్చ  హి ॥ ౭౫॥
ప్రధానక్షేత్రజ్ఞపతిః    ఇత్యేతచ్ఛ్రుతిమానతః ।
రామశేషా మతాః సర్వే సర్వశేషీ చ రాఘవః ॥ ౭౬॥
సర్వన్దేహకతా  రామే సర్వాత్మే తి శ్రుతౌ  శ్రుతా  ।
జగత్ సర్వం శరీరం తే ఇతివాక్యే చ బ్రహ్మణః  ॥ ౭౭॥
తచ్చైతన్యాపృథక్సిద్ధద్రవ్యం    హి తత్తనుః కిల ।
రామం ప్రతి  తథా భూతాః సర్వే రామతనుర్మతాః ॥ ౭౮॥
సర్వకర్మసమారాధ్యః సర్వకర్మఫలప్రదః  ।

సర్వదేహశ్చ సర్వస్థో రామ ఏవ న చాపరః ॥ ౭౯॥
యతో వేయాదిరూపేణ బ్రహ్మణి  నిఖిలాత్మని ।
భృగువల్ల్యాం  శ్రుతా  రామే జగజ్జన్మాదిహేతుతా  ॥౮౦॥
ఉపాదానం నిమిత్తం చ జగతో రామ ఏవ హి ।
నిమిత్తాన్తరసద్భావే  కుప్యేదద్వయతాశ్రుతిః  ॥౮౧॥
వైదికం  సమ్మతం ప్రాజ్ఞై  రామే చ హేతుతాద్వయమ్ ।
సృష్ట్యాదౌ  హి శ్రుతావుక్తమూర్ణనాభినిదర్శనమ్   ॥౮౨॥
ఉపాదానం యథా హ్యాత్మా నిమిత్తం చ సుఖం ప్రతి  ।
తథోపాదానతా రామే జగతశ్చ నిమిత్తతా ॥౮౩॥
సూక్ష్మాచిచ్చిద్విశిష్టో హి రామో విశ్వస్య కారణమ్ ।
స్థూలాచిచ్చిద్విశిష్టశ్చ   శ్రీరామో  జగదాత్మకః ॥౮౪॥
అభేదశ్చానయోర్యస్మాత్ కార్యకారణబ్రహ్మణోః  ।
విశిష్టాద్వైత   సిద్ధాన్తః   సమ్మతో వైదికైస్తతః    ॥౮౫॥
భేదస్య వాదికాశ్చాథాభేదస్య వాదికాః ఖలు ।
సఙ్గతాః  శ్రుతయశ్చాత్ర  సిద్ధాన్తే  యుక్తయస్తథా ॥౮౬॥
సద్వారకముపాదానం జగతో రాఘవో యతః ।
తతో వికారదోషస్య శ్రీరామే  సమ్భవో న హి ॥౮౭॥
రామో విశ్వస్య హేతుత్వాన్నిర్విశేషో న సమ్మతః ।
సమాధికనిషేధాత్ స న మాయోపాధికో మతః ॥౮౮॥
తమేవ విదిత్వా చేతద్వేదవాక్యప్రమాణతః  ।
ముముక్షూణాముపాస్యశ్చ శ్రీరామః  సకలేశ్వరః ॥౮౯॥
రుక్మవర్ణమితిశ్రుత్యా   రామోఽలౌకిక విగ్రహః  ।
దివ్యరూపాదివైశిష్ట్యం   “భారూప” ఇతి తత్ర హి ॥౯౦॥
న తస్య ప్రాకృతా మూర్తిర్మాసమేదోఽస్థిసమ్భవా  ।
నిషిద్ధః  ప్రాకృతో  దేహో రామే దివ్యతనావితి ॥౯౧॥
తద్విశ్వరూపవైరూప్యం  రూపమన్యద్ధరేర్మహత్  ।
వర్జితం  ప్రాకృతం  రూపం దివ్యరూపే హరావితి ॥౯౨॥

నాకారణాత్ కారణాద్వా కారణాకారణాన్న చ ।
ఇత్యాద్యుక్తయా చ రామస్య దేహగ్రహోం  నిజేచ్ఛయా ॥౯౩॥
శ్రుత్యన్వితశ్చ  సర్వజ్ఞః  సర్వశక్తిః  శ్రుతిశ్రుతః   ।
ముక్తిదః పరయా భక్తయా శ్రితాఘం  నైవ  పశ్యతి ॥౯౪॥
సాధనసప్తకాజ్జాతా  జ్ఞానకర్మాఙ్గిణీ   తథా ।
రామస్మృతిరవిచ్ఛిన్నా భక్తిః సమ్మతా బుధై ॥౯౫॥
సాధ్యసాధనభేదాభ్యాం సా ద్విధా పరికీర్త్తితా ।
నవధా సాధనభక్తిర్హి శ్రవణాదిర్మతా  బుధైః  ॥౯౬॥
సాధ్యభక్తిః ప్రపత్తిర్హి   రామాయాత్మనివేదనమ్ ।
ప్రారబ్ధనాశినీ   చైషా  త్వానుకూల్యాదికాఙ్గినీ  ॥౯౭॥
జనాన్ సంరక్షితుం రామోఽవతారీ పఞ్చధా స్థితః  ।
అన్తర్యామీ పరో వ్యూహో విభవోఽర్చావతారకః ॥౯౮॥
అనన్తకరుణాశాలిసీతయా సహ శోభితః ।
పరాత్పరే చ సాకేతే రామో పరతయా మతః ॥౯౯॥
దివ్యదేహగుణో దివ్యశాస్త్రాస్త్రభూషణస్తథా   ।
అర్చిరాదికపద్ధత్యా  సమ్ప్రాప్యో మోక్షసౌఖ్యదః ॥ ౧౦౦॥
వాసుదేవాదయోవ్యూహా గుణద్వయవిభూషితాః ।
ఉపాసితుం జనానాం చ కర్త్తుం చ సర్జనాదికమ్  ॥ ౧౦౧॥
మత్స్యాదయోఽవతారాశ్చ విభవత్వేన సమ్మతాః ।
అన్తర్యామీ చ రామోహి సర్వాన్తఃస్థః  ప్రకీర్త్తితః   ॥ ౧౦౨॥
రామస్యార్చావతారస్తు హేమాద్రిప్రతిమాతనుః   ।
షాడ్గుణ్యేన  విశిష్టశ్చ  సులభో ముక్తిదస్తథా ॥ ౧౦౩॥
అద్రవ్యం  ద్రవ్యభిన్నం  హి దశధా తత్ ప్రకీర్త్తితమ్   ।
సత్వం హి జ్ఞానకృత్  తత్ర ప్రవృత్తేః   కారణం రజః ॥ ౧౦౪॥
ప్రమాదమోహహేతుస్తు  తమశ్చ ప్రకృతేర్గుణాః   ।
శ్రోత్రస్య   విషయః శబ్దః  స్పర్శస్త్వచశ్చ  సమ్మతః ॥ ౧౦౫॥
రూపం చ చక్షుషస్తద్వద్ రసనాయా రసో మతః ।
ఘ్రాణస్య  చ మతో గన్ధశ్చైతే   వ్యోమాదిపఞ్చకే ॥ ౧౦౬॥

శక్తిస్తు  హేతుహేతుత్వనిర్వాహికా మతా బుధైః  ।
సంయుక్తంవ్యవహారస్య సంయోగః కారణం మతమ్ ॥ ౧౦౭॥
శక్తిస్తథా   చ సంయోగః సర్వద్రవ్యగుణౌ  స్మృతౌ ।
సిద్ధాన్తే   జ్ఞానతత్త్వే  తు నాద్రవ్యత్వం  హి సమ్మతమ్ ॥ ౧౦౮॥
శ్రీసాకేతనివాసాఖ్యటీలాచార్యేణ  నిర్మితా ।
సిద్ధాన్తరత్నమాలేయం   భూయాత్ సిద్ధాన్తబోధినీ   ॥ ౧౦౯॥
ఇతి శ్రీసాకేతనివాసాచార్యవిరచితః  శ్రీరామానన్దవేదాన్తసారః   సమ్పూర్ణః  ।

